
XITOY TILINI XALQARO 
MIQYOSDA O‘QITISHNING 
ZAMONAVIY TENDENSIYALARI

Shasaidova Lola Shamaksudovna
O‘zbekiston davlat jahon tillari universiteti dotsent v.b, PhD

ORCID: 0009-0006-4267-8081

Annotatsiya: Mazkur maqolada 2026-yilda xitoy tilini o‘qitishning zamonaviy tendensiyalari huquqiy kafolatlar, ta’limni 
standartlashtirish, isloh qilingan milliy standartlashtirish tizimi, mintaqalararo hamkorlik hamda lingvodidaktikaning chuqur 
raqamli transformatsiyasi nuqtayi nazaridan ko‘rib chiqiladi. Tadqiqotning dolzarbligi xitoy tilining davlatlararo muloqot, 
iqtisodiy hamkorlik va akademik mobillik vositasi sifatidagi mavqeining global miqyosda mustahkamlanishi, shuningdek, 
me’yoriy-huquqiy tartibga solish, standartlarni yangilash, sertifikatlashtirish va raqamli ta’lim jarayonlarining o‘zaro 
bog‘liqligi yetarli darajada tahlil qilinmaganligi bilan izohlanadi. Tadqiqotda xitoy tilining xalqaro ta’lim yo‘nalishi sifatida 
ommalashuvining huquqiy kafolatlari mazmunini ochib berish, milliy va xalqaro standartlarni yangilash jarayonlarini tahlil 
qilish, xitoy tilini bilish darajasini baholashning yangi versiyasidagi tarkibiy va mazmuniy o‘zgarishlarni o‘rganish, xitoy 
tilini ommalashtirish sohasida mintaqaviy ta’lim hamkorligining shakllari va istiqbollarini tavsiflash hamda xitoy tili ta’lim 
dasturlarining raqamli transformatsiyasi va raqamli targ‘iboti ko‘lamini baholash masalalari yoritilgan.

Kalit so‘zlar: xitoy tilini xalqaro miqyosda o‘qitish, huquqiy kafolatlar, milliy standartlashtirish, Xitoy tilini bilish darajasi 
testi (HSK), raqamli modernizatsiya, raqamli transformatsiya, mintaqaviy ta’lim hamkorligi, zamonaviy tendensiyalar.
Abstract: This article examines modern trends in Chinese language teaching in 2026 from the perspectives of legal guar-
antees, educational standardization, the reformed national standardization system, interregional cooperation, and the 
profound digital transformation of linguodidactics. The relevance of the study stems from the growing global significance 
of the Chinese language as a means of international communication, economic cooperation, and academic mobility, as 
well as the insufficient analysis of the interrelationship between legal regulation, updated standards, certification, and 
digital educational processes. The study aims to examine the legal guarantees supporting the promotion of Chinese as an 
international educational discipline, analyze the processes of updating national and international standards, investigate 
the structural and substantive changes introduced in the new version of the Chinese Language Proficiency Test (HSK), 
describe the forms and prospects of regional educational cooperation in promoting the Chinese language, and assess the 
scope of the digital transformation and digital promotion of Chinese language educational programs.

Key words: international Chinese language teaching, legal guarantees, national standardization, Chinese Language 
Proficiency Test (HSK), digital modernization, digital transformation, regional educational cooperation, modern trends.
Аннотация: В данной статье рассматриваются современные тенденции преподавания китайского языка в 2026 
году с позиций правовых гарантий, стандартизации образования, реформированной национальной системы стан-
дартизации, межрегионального сотрудничества и глубокой цифровой трансформации лингводидактики. Акту-
альность исследования обусловлена возрастающим мировым значением китайского языка как средства меж-
дународного общения, экономического сотрудничества и академической мобильности, а также недостаточной 
изученностью взаимосвязи между правовым регулированием, обновлением образовательных стандартов, сер-
тификацией и цифровыми образовательными процессами. Цель исследования заключается в анализе правовых 
гарантий, обеспечивающих продвижение китайского языка как международного образовательного направления, 
изучении процессов обновления национальных и международных стандартов, исследовании структурных и 
содержательных изменений, внесённых в новую версию теста на знание китайского языка (HSK), характеристике 
форм и перспектив регионального образовательного сотрудничества в сфере популяризации китайского языка, 
а также оценке масштабов цифровой трансформации и цифрового продвижения образовательных программ по 
китайскому языку.

Ключевые слова: международное преподавание китайского языка, правовые гарантии, национальная стан-
дартизация, тест на знание китайского языка (HSK), цифровая модернизация, цифровая трансформация, регио-
нальное образовательное сотрудничество, современные тенденции.

KIRISH
So‘nggi yillarda dunyo bo‘ylab xitoy tilini o‘rganayotganlar soni ortib, xitoy tili va madaniyatini o‘rganish 

orqali yangi rivojlanish imkoniyatlarini izlamoqdalar. 2025-yil oxiriga kelib dunyoning 212 ta mamlakati va min
taqasida xitoy tilini o‘qitish yo‘lga qo‘yildi. 90 ta mamlakatda xitoy tili maktab ta’limi dasturlariga kiritilgan, ko‘plab 
mamlakatlarda esa maktab bitiruv imtihonlari va oliy ta’lim muassasalariga kirish imtihonlarida xitoy tili fakultativ 
chet tili sifatida taklif etiladi. 2026-yilga kelib xitoy tili xalqaro muloqot, iqtisodiy hamkorlik, akademik mobillik va 
madaniyatlararo muloqot tili maqomini yanada mustahkamladi.

Xitoy tilining XXRdan tashqarida keng tarqalishi nafaqat ta’lim jarayonini uslubiy jihatdan yangilashni, balki 
barqaror me’yoriy-huquqiy asosni shakllantirishni, ta’lim standartlarini uyg‘unlashtirishni, malaka tizimlarini 
modernizatsiya qilishni, mintaqalararo hamkorlikni rivojlantirishni hamda butun lingvodidaktik makonni chuqur 
raqamli transformatsiya qilishni talab etadi.

Tadqiqotning dolzarbligi 2026-yilda xitoy tilini o‘qitishni raqamli modernizatsiya qilish sharoitida huquqiy 
mexanizmlar, me’yoriy-huquqiy tartibga solish, til standartlarini yangilash, milliy standartlashtirish tizimini isloh 
qilish hamda mintaqaviy hamkorlik o‘rtasidagi o‘zaro bog‘liqlikning keng qamrovli tahlili yetarli darajada mavjud 
emasligi bilan izohlanadi.

MAVZUGA OID ADABIYOTLAR SHARHI
Til siyosati sohasidagi normativ-huquqiy hujjatlar, xalqaro konvensiyalar, XXRning milliy ta’lim standartlari, 

lingvodidaktika hamda xalqaro ta’lim bo‘yicha ilmiy va davriy nashrlar tahlili tadqiqotning nazariy asosini tashkil 
etdi. Amaldagi va yangilangan ta’lim standartlari, eski va yangi “Xitoy tilini bilish darajasi testi” (HSK) versiyala-
rini qiyosiy tahlil qilish, mintaqaviy hamkorlikning huquqiy kafolatlari va shakllarini tizimlashtirish hamda xitoy 
tilini masofaviy o‘qitishning raqamli platformalari bo‘yicha empirik tajribani umumlashtirish usullaridan foydala-
nildi.

Tadqiqot nazariy-prognostik xususiyatga ega bo‘lib, 2026-yilda xitoy tili ta’limining rivojlanish tamoyillarini 
aniqlashga qaratilgan. Xitoyda ilk bor til va yozuvga oid “Xitoy Xalq Respublikasining standart og‘zaki va yozma 
xitoy tili to‘g‘risida”gi Qonun [6] keng ko‘lamli tahrirdan o‘tkazildi va uning yangilangan tahriri 2026-yil 1-yanvardan 
rasman kuchga kirdi. Yangi tahrirning 22-moddasida xitoy tilini xalqaro miqyosda o‘qitish milliy standart og‘zaki 
va yozma xitoy tili hamda yozuvini o‘rgatish, shuningdek, xalqaro hamkorlik orqali insoniyat tamaddunlari o‘rta-
sidagi o‘zaro ta’lim va almashinuvni rag‘batlantirish vazifasi to‘g‘ridan-to‘g‘ri belgilangan. Ushbu tahrir ilk bor 
xitoy tilini xalqaro miqyosda o‘qitishni milliy huquqiy asosga kiritib, butunjahon ta’lim tashabbusining “qonuniy 
asoslangan va qoidalar bilan tartibga solingan” yangi bosqichini boshlab berdi.

Ta’kidlash joizki, qayta ko‘rib chiqilgan hujjat loyihasida o‘zaro uzviy bog‘liq tushunchalar umumlashtirilib, 
“xitoy tilini chet tili sifatida o‘qitish” atamasi “xitoy tilini xalqaro miqyosda o‘qitish” atamasi bilan almashtirildi. 
Mazkur atamaning yangicha nomlanishi hamda uning mazmun doirasining kengayishi xitoy tili va madaniya-
tining xalqaro miqyosda tarqalishining yangi bosqichini, bir tomonlama rivojlanishdan ikki tomonlama o‘zaro 
ta’sir, madaniyatlararo integratsiya va o‘zaro o‘rganish bosqichiga o‘tganligini ifodalaydi. Shu bilan birga, Xitoy 
xitoy tilini xalqaro miqyosda o‘qitish asoslarini mustahkamlash va qo‘llab-quvvatlashga qaratilgan bir qator 
standartlar hamda yo‘riqnomalarni ishlab chiqdi. Jumladan, “Xorijiy xitoy tili o‘qituvchilarining raqamli savodxon-
ligi bo‘yicha dastur”, “Xorijiy xitoy tili o‘qituvchilarining umumiy savodxonlik standartlari” va “Xitoy tilini o‘qituvchi 
xorijiy volontyorlarning asosiy kompetensiyalari standartlari” shular jumlasidandir. Joriy yilning 19-yanvar kuni 
yettita idora, jumladan, Ta’lim vazirligi hamkorligida “Xitoy tili va madaniyatining yuksak yutuqlarini muhofaza 
qilish va rivojlantirishni kuchaytirish hamda aholining til va madaniy savodxonligini oshirish bo‘yicha mulo-
hazalar” hujjati taqdim etildi. Mazkur hujjatda quyidagi ustuvor yo‘nalishlar belgilab berilgan:

•	 Xitoy tili bo‘yicha Butunjahon anjumanini o‘tkazishni davom ettirish;

•	 “Xitoy tili ko‘prigi”, “Xalqaro xitoy tili kuni”, “Yangi xitoy tili dasturi” hamda “Xitoy tilini bilish darajasi testi 
(HSK)” kabi nufuzli xalqaro loyihalarni yanada rivojlantirish;

•	 global miqyosda xitoy tilini o‘rganish platformalari va xitoy tiliga oid uyushmalarni tashkil etishni qo‘llab-quv-
vatlash;

•	 xorijiy mamlakatlarda xitoy tilini o‘qitishni qo‘llab-quvvatlash;

•	 xalqaro tashkilotlarda, iqtisodiy va savdo almashinuvlarida, ilmiy-ta’lim hamkorligi hamda insonlar o‘rtasi-
dagi almashinuvlarda xitoy tilidan foydalanishni rag‘batlantirish;

•	 dunyo bo‘ylab xitoy tilining nufuzini oshirish;

•	 xitoy tilini xalqaro miqyosda o‘qitishni rivojlantirish bo‘yicha aniq strategik rejani ishlab chiqish.

TADQIQOT METODOLOGIYASI
Yangilangan standartlar va siyosiy qo‘llab-quvvatlash o‘zaro kuchli sinergiyani shakllantiradi. 2025-yil 

noyabr oyida Xitoy Ta’lim vazirligining Til ta’limi va hamkorlik markazi Xitoy texnologiya instituti bilan hamkor-
likda HSK 3.0 dasturini ishga tushirdi hamda bir vaqtning o‘zida Xitoy test xizmati veb-sayti (www.chinesetest.
cn) orqali yuklab olish mumkin bo‘lgan onlayn test savollarini e’lon qildi. HSK 3.0 xitoy tilini bilish darajasini 
baholash tizimini [7] olti darajadan to‘qqiz darajagacha kengaytirish orqali chet ellik o‘rganuvchilarning til ko‘nik-
malarini yanada ilmiy va batafsil baholash hamda sertifikatlashni ta’minlashga qaratilgan.

Mazkur tizim quyidagi darajalarni o‘z ichiga oladi:

•	 birinchi darajadan uchinchi darajagacha bo‘lgan boshlang‘ich darajalar – xitoy tilidagi kundalik muloqotning 
asosiy ko‘nikmalarini baholaydi;

•	 to‘rtinchi darajadan oltinchi darajagacha bo‘lgan o‘rta darajalar – o‘qish, ish va kundalik hayotda zarur 
bo‘lgan muloqot ko‘nikmalarini baholaydi;

•	 yettinchi darajadan to‘qqizinchi darajagacha bo‘lgan yuqori darajalar – kasbiy, akademik va boshqa 
murakkab faoliyat turlari uchun zarur bo‘lgan muloqot ko‘nikmalarini baholaydi.

Bunda HSK 4-darajasi Xitoyda tahsil olish uchun asosiy talablardan biri hisoblanadi. Imtihonning yangi 
talqini joriy yilning 31-yanvar kuni Osiyo, Yevropa, Amerika, Afrika hamda Ummon okeani mintaqasidagi 168 ta 
davlatni qamrab oluvchi test markazlarida sinovdan o‘tkazildi. 

Xitoyning tegishli idoralari ko‘magida xitoy tilini o‘qitish sohasidagi xalqaro hamkorlik tarmog‘i kengayishda 
davom etmoqda. 2025-yilda Xitoy O‘zbekiston, Vetnam, Fiji, Moldova, Gretsiya va boshqa mamlakatlarning 
ta’lim vazirliklari bilan xitoy tilini o‘qitishning mahalliylashtirilgan tizimlarini rivojlantirishni qo‘llab-quvvatlash 
bo‘yicha hamkorlik kelishuvlarini imzoladi. Shuningdek, Xorvatiya, Indoneziya, Braziliya va boshqa davlatlar 
universitetlari bilan hamkorlik yo‘lga qo‘yilib, mahalliy xitoy tili o‘qituvchilari hamda yuqori malakali mutaxas-
sislar tayyorlandi. Ushbu kelishuvlar har bir mamlakatning o‘ziga xos xususiyatlariga moslashtirilgan xitoy tilini 
o‘qitish tizimlarini rivojlantirishga xizmat qilmoqda.

Xitoy bilan xorijiy hamkor maktablar soni 120 juftga yetdi. Bu esa umumiy ta’lim sohasidagi almashinuvlarni 
tartibga solish va rivojlantirishga amaliy yordam berishi kutilmoqda. Mintaqaviy hamkorlik doirasida 2026-yil 
boshida bo‘lib o‘tgan Xitoy–ASEAN insonlararo tajriba almashish forumi ASEAN mintaqasida xitoy tilini o‘qi
tishni rivojlantirishga yanada ko‘maklashdi. Tegishli muassasalar mahalliy o‘qituvchilarni tayyorlash hamda 
o‘quv dasturlarini birgalikda ishlab chiqish uchun platformalar yaratish orqali amaliy o‘quv bazalarini tashkil 
etishda hamkorlik qildilar.

Bugungi kunda Xitoyda “Xitoy tili + kasbiy ta’lim” yo‘nalishi doirasida sanoat va ta’lim integratsiyasiga 
asoslangan qo‘shma yondashuv faol ilgari surilmoqda. Shuningdek, “Bir makon, bir yo‘l” tashabbusi hamda 
Xitoy va xorijiy davlatlar o‘rtasidagi turli sohalardagi hamkorlik faol qo‘llab-quvvatlanmoqda. Hozirgi vaqtda 
Xitoyning 29 ta mamlakatdagi yirik korxonalari va sanoat parklarida xitoy tilini puxta egallagan hamda uni 
amaliyotda qo‘llash ko‘nikmalariga ega mutaxassislarni tayyorlashga qaratilgan 39 ta xitoy tili ustaxonasi tashkil 
etilgan.

Zhitong Chinese, New Silk Road “Chinese + Vocational Skills” va Industrial Chinese kasbiy ta’lim uchun 
mo‘ljallangan xitoy tili o‘quv qo‘llanmalarining uchta asosiy turkumiga aylangan bo‘lib, ular 16 ta mutaxassislik 
va 115 ta kasbni qamrab oluvchi jami 243 ta darslikni o‘z ichiga oladi. Xitoy xalqaro miqyosda nafaqat iqti-
sodiy, balki madaniy va texnologik qudrat sifatida ham katta qiziqish uyg‘otmoqda. Sun’iy intellekt, infratuzilma 
loyihalari va energetika sohasidagi qo‘shma ishlanmalar turli yo‘nalishlardagi mutaxassislar o‘rtasida doimiy 
hamkorlikni talab etadi. Xitoy tilini bilish esa ushbu hamkorlikni yanada mustahkamlashga xizmat qiladi [1].

TAHLIL VA NATIJALAR
Ta’limning raqamli transformatsiyasi Xitoyning zamonaviy ta’lim siyosatining asosiy yo‘nalishlaridan biri 

hisoblanadi. Ayniqsa, pandemiyadan keyingi davrda o‘qituvchilarning texnologik kompetensiyalarining ahami-
yati bir necha baravar oshdi. So‘nggi yillardagi tadqiqotlar shuni ko‘rsatadiki, ta’lim jarayoniga raqamli texnologi-
yalarni joriy etish samaradorligi bevosita o‘qituvchilarning raqamli savodxonlik darajasi hamda ularning yangi 
ta’lim sharoitlariga moslashishga tayyorligiga bog‘liq [2]. Bu jarayonda chet tili o‘qituvchilari alohida o‘rin tutadi, 
chunki ularning kasbiy faoliyati raqamlashtirish ta’sirida sezilarli o‘zgarishlarga uchradi.

Yetakchi tadqiqotchilarning ishlarida ta’kidlanganidek, chet tili o‘qituvchilarining raqamli kompetentligi 
ta’lim sifatining muhim omiliga aylanib bormoqda hamda talabalarning ta’lim natijalariga bevosita ta’sir ko‘rsat-
moqda [4]. Zamonaviy o‘qituvchilar uchun raqamli ko‘nikmalarning ahamiyatini inobatga olgan holda, 2022-yilda 
Xitoy Ta’lim vazirligi “O‘qituvchilarning raqamli savodxonligi” soha standartini e’lon qildi. Unda raqamli savod

xonlik “o‘qituvchilarning ta’lim va o‘quv vazifalarini hal etish uchun raqamli ma’lumotlar va resurslarni olish, 
qayta ishlash, ulardan foydalanish, boshqarish hamda baholashda raqamli texnologiyalardan to‘g‘ri foydalanish 
bo‘yicha xabardorligi, layoqati va mas’uliyati” [3] sifatida ta’riflangan. Mazkur standart XXRda ta’limni raqam-
lashtirish bo‘yicha davlat siyosatini rivojlantirishdagi muhim bosqichlardan biri bo‘ldi [5].

Xorijda xitoy tili o‘qituvchilari va o‘quv resurslari yetishmasligi muammosini hal etish maqsadida 2025-
yilda Ta’lim vazirligining Til ta’limi va hamkorlik markazi xorijda xitoy tilini o‘rganayotganlar, o‘qituvchilar hamda 
xitoy tilini o‘qituvchi ta’lim muassasalari uchun uch tomonlama raqamli qo‘llab-quvvatlash tizimini yaratishga 
qaratilgan bir nechta raqamli o‘quv mahsulotlarini taqdim etdi.

Moslashuvchan  HSK GO  test mahsulotini xitoy tilini o‘rganish uchun “o‘ylovchi” dasturiy ta’minot sifa-
tida tavsiflash mumkin. U algoritmlardan foydalanib, har bir ta’lim oluvchi uchun individual o‘quv yo‘nalishlarini 
yaratadi. Bu esa foydalanuvchilarga murakkab mashqlar orqali talaffuz, iyerogliflarning shakli hamda gramma-
tikani bosqichma-bosqich o‘rganish imkonini beradi. Uning moslashuvchan “miyasi” so‘zlar o‘rtasidagi bog‘liq-
likni aniqlash orqali o‘rganish samaradorligini ikki baravar oshiradi. “Bulutli” darsxona bir vaqtning o‘zida chet 
ellik xitoy tili o‘qituvchilari va talabalariga xizmat ko‘rsatadi.

Xitoy va xorijiy muassasalar tomonidan boshqariladigan 144 ta onlayn xitoy tili sinfi hamda bilimlarni baho-
lash markazlari chet ellik o‘quvchilarga keng imkoniyatlar yaratmoqda. Chet ellik xitoy tili o‘qituvchilari uchun 
449 ta kurs va 15 000 ta dars asosida yaratilgan Xitoy Alyansining sun’iy intellekt bo‘yicha bulutli ta’lim va 
tadqiqot platformasi o‘ziga xos “ta’lim bo‘yicha maslahatchi” vazifasini bajaradi. Platforma aqlli dars rejala-
rini, shaxsiylashtirilgan o‘quv materiallarini, mos mashqlarni hamda interaktiv o‘yinlarni yaratishi, shuningdek, 
o‘rganishning asosiy yo‘nalishlari bo‘yicha aniq tavsiyalar berishi mumkin. Platforma xizmat ko‘rsatish samara-
dorligini oshirish maqsadida o‘qitishni boshqarish funksiyalarini takomillashtirishda davom etmoqda.

Bundan tashqari, Tillarni uyg‘unlashtirish markazi xitoy tiliga oid xalqaro bilimlar korpusi va bilimlar grafini 
ishlab chiqdi. Shuningdek, tegishli universitetlar va korxonalar bilan hamkorlikda o‘quv kontenti tizimlari, o‘qitish 
modellari hamda xizmat ko‘rsatish ekotizimlarini intellektual takomillashtirishga xizmat qiluvchi raqamli intellekt 
laboratoriyalarini yaratmoqda.

Til universitetlari ham raqamli intellektni rivojlantirishga faol sarmoya kiritmoqda. Pekin til va madaniyat 
universiteti xitoy tili va yozuviga bag‘ishlangan raqamli muzeyning veb-sayti hamda mobil ilovasini yaratdi. 
Ushbu platforma 7 000 dan ortiq resursni birlashtirgan bo‘lib, 12,42 milliondan ortiq yuklab olish ko‘rsatkichiga 
ega. Platforma “Xitoy mumtoz adabiyoti bo‘yicha o‘qish, yozish va og‘zaki nutq” tanlovi bilan integratsiyalashgan 
bo‘lib, musobaqalar orqali o‘rganishni rag‘batlantirish va baholash imkoniyatlarini taqdim etadi [8].

O‘rganilgan ma’lumotlar shuni ko‘rsatadiki, 2026-yilda xitoy tilini o‘qitish alohida uslubiy yo‘nalish sifatida 
emas, balki huquqiy kafolatlar, yangilangan standartlar, isloh qilingan milliy standartlashtirish tizimi, minta
qaviy davlatlararo hamkorlik hamda uzluksiz raqamli transformatsiyaga asoslangan kompleks tizim sifatida 
rivojlanmoqda. Huquqiy kafolatlar barqaror institutsional asosni yaratdi, ya’ni ular ta’lim tizimida xitoy tilining 
maqomini mustahkamlaydi, moliyalashtirish va kadrlar salohiyatining barqarorligini ta’minlaydi. Tilning xalqaro 
maqomini me’yoriy-huquqiy jihatdan mustahkamlamasdan turib, ta’lim dasturlarini uzoq muddatli rejalashtirish 
mumkin emas. Standartlarning yangilanishi ta’lim mazmuni bilan mehnat bozori hamda akademik mobillikning 
zamonaviy talablari o‘rtasidagi nomuvofiqlikni bartaraf etdi.

HSKning yangi versiyasi tizimni shakllantiruvchi muhim elementga aylandi. U maktab, oliy ta’lim va oliy 
ta’limdan keyingi bosqich dasturlarini uyg‘unlashtiradi, til bilish darajasining yagona mezoni sifatida xizmat qiladi 
hamda sertifikatlarning xalqaro miqyosda tan olinishini ta’minlaydi. Mintaqaviy hamkorlik mamlakatlarning intel-
lektual va moddiy resurslarini birlashtirish, ishlanmalarning takrorlanishining oldini olish, yagona o‘quv-uslubiy 
majmualarni yaratish hamda pedagog kadrlarning akademik mobilligini ta’minlash imkonini beradi. Natijada 
xitoy tilini o‘rganish atrofida umumiy gumanitar makon shakllanmoqda.

Raqamli transformatsiya asosiy cheklovlardan biri bo‘lgan geografik uzoqlik muammosini bartaraf etmoqda. 
Ta’lim dasturlari, ma’ruzalar, imtihonlar va ta’lim resurslari barcha hamkor mamlakatlarga real vaqt rejimida 
yetkazilmoqda. Bu esa sifatli til ta’limidan teng foydalanish imkoniyatini ta’minlaydi. Shu bilan birga, mavjud 
muammolarni ham qayd etish lozim. Jumladan, ayrim hududlarda yuqori tezlikdagi internetdan teng foydala-
nish imkoniyatining cheklanganligi, yangi standartlar va raqamli texnologiyalarni puxta egallagan o‘qituvchilar 
yetishmasligi hamda ta’lim jarayonining ayrim hollarda til bilish standartlari talablariga haddan tashqari yo‘nal-
tirilishi jonli muloqot amaliyotining cheklanishiga olib kelmoqda.

Bundan tashqari, faqat imtihonga yo‘naltirilgan ta’lim yondashuvi bir tomonlama bo‘lib, talabalarni til egalari 
bilan samarali muloqot qilish uchun zarur bo‘lgan chuqur madaniy bilimlardan mahrum qilishi mumkin. Shunga 
qaramay, umume’tirof etilgan standartlarning mavjudligi ta’lim jarayonini tizimlashtirish va aniq, o‘lchanadigan 
maqsadlarni belgilash imkonini beradi.

XULOSA
2026-yilda xitoy tilini o‘qitish o‘zaro bog‘liq beshta yo‘nalish bo‘yicha amalga oshirilayotgan chuqur tizimli 

modernizatsiya bilan tavsiflanadi. Bular: tilning xalqaro maqomini ko‘p darajali huquqiy kafolatlar orqali mustah-
kamlash; davlat va kasbiy ta’lim standartlarini keng ko‘lamda yangilash; yagona sertifikatlash platformasi sifa-
tida HSKning isloh qilingan raqamli versiyasini joriy etish; institutsional va mintaqaviy ta’lim hamkorligini rivoj
lantirish hamda ta’lim dasturlarini to‘liq raqamli transformatsiya qilishdir. Qayd etilgan barcha tendensiyalar 
o‘zaro bir-birini to‘ldiradi. Huquqiy me’yorlar institutsional barqarorlikni ta’minlaydi, yangilangan standartlar 
ta’lim mazmunini belgilaydi, HSKning yangi versiyasi baholash tizimini standartlashtiradi, mintaqaviy hamkorlik 
resurslarni birlashtiradi, raqamli transformatsiya esa geografik to‘siqlarni bartaraf etadi.

Kelgusidagi rivojlanish me’yoriy-huquqiy asoslarni yanada takomillashtirish, standartlarni ta’lim 
oluvchilarning individual ehtiyojlariga moslashtirish, yangi milliy standartlashtirish tizimi imkoniyatlarini kengay-
tirish, mintaqaviy ta’lim tarmoqlari integratsiyasini chuqurlashtirish hamda xitoy tilini o‘qitishning yagona global 
raqamli makonini to‘liq shakllantirishga qaratiladi. Xitoy tilini chet tili sifatida o‘qitishning zamonaviy tendensi-
yalari texnologik taraqqiyot, madaniyatlararo globallashuv va pedagogik ustuvorliklarning o‘zgarishi ta’sirida 
ta’lim paradigmasining chuqur transformatsiyalanayotganini yaqqol namoyon etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

